
Shri Narasimha Gadyam or Gadya Stuti

ಶ್ರೀನರಸಿಂಹಗದ್ಯಂ ಅಥವಾ ಶ್ರೀನರಸಿಂಹಗದ್ಯಸ್ತುತಿಃ

ಅಥ ಧ್ಯಾನಂ -

ಸತ್ಯಜ್ಞಾನಸುಖಸ್ವರೂಪಮಮಲಂ ಕ್ಷೀರಾಬ್ಧಿಮಧ್ಯೇ ಸ್ಥಿತಂ
ಯೋಗಾರೂಢಮತಿಪ್ರಸನ್ನವದನಂ ಭೂಷಾಸಹಸ್ರೋಜ್ವಲಂ .

ತ್ರ್ಯಕ್ಷಂ ಚಕ್ರಪಿನಾಕಸ್ನಾಭಯಕರಾನ್ಬಿಭ್ರಾಣಮರ್ಕಚ್ಛವಿಂ
ಛತ್ರೀಭೂತಫಣೀಂದ್ರಮಿಂದುಧವಲಂ ಲಕ್ಷ್ಮೀನೃಸಿಂಹಂ ಭಜೇ ..

ದೇವಾಃ -
ಭಕ್ತಿಮಾತ್ರಪ್ರತೀತ !

ನಮಸ್ತೇ ನಮಸ್ತೇ !

ಅಖಿಲಮುನಿಜನನಿವಹ !

ವಿಹಿತಸವನಕದನಕರ !

ಖರಚಪಲಚರಿತಭಯದ !

ಬಲವದಸುರಪತಿಕೃತ ವಿವಿಧಪರಿಭವಭಯಚಕಿತ !

ನಿಜಪದಚಲಿತ ನಿಖಿಲಮಖಮುಖವಿರಹಕೃಶತರಜಲಜಭವಮುಖ
ಸಕಲಸುರವರನಿಕರ ಕಾರುಣ್ಯಾವಿಷ್ಕೃತಚಂಡ ದಿವ್ಯ ನೃಸಿಂಹಾವತಾರ !

ಸ್ಫುರಿತೋದಗ್ರತಾರಧ್ವನಿಭಿನ್ನಾಂಬರತಾರ !

ನಿಜರಣಕರಣರಭಸಚಲಿತರಣದ ಸುರಗಣಪಟುಪಟಹವಿಕಟರವ
ಪರಿಗತ ಚಟುಲಭಟರವರಣಿತ ಪರಿಭವಕರ ಧರಣಿಧರ !

ಕುಲಿಶಘಟ್ಟನೋದ್ಭೂತಧ್ವನಿಗಂಭೀರಾತ್ಮಗರ್ಜಿತನಿರ್ಜಿತಘನಾಘನ !

ಊರ್ಜಿತವಿಕಟಗರ್ಜಿತಸೃಷ್ಟಖಲತರ್ಜಿತ ಸದ್ಗುಣಗಣೋರ್ಜಿತ !

ಯೋಗಿಜನಾರ್ಜಿತ !

ಸರ್ವಮಲವರ್ಜಿತ !

ಲಕ್ಷ್ಮೀಘನಕುಚತಟನಿಕಟವಿಲುಂಠನ ವಿಲಗ್ನಕುಂಕುಮ
ಪಂಕಶಂಕಾಕರಾರುಣ ಮಣಿಕಿರಣಾನುರಂಜಿತವಿಗತ ಶಶಾಕಲಂಕ
ಶಶಾಂಕಪೂರ್ಣಮಂಡಲವೃತ್ತ ಸ್ಥೂಲಧವಲಮುಕ್ತಾಮಣಿ
ವಿಘಟ್ಟಿತದಿವ್ಯಮಹಾಹಾರ !

ಲಲಿತದಿವ್ಯವಿಹಾರ !

ವಿಹಿತದಿತಿಜಪ್ರಹಾರ !

ಲೀಲಾಕೃತಜಗದ್ವಿಹಾರ !

ಸಂಸೃತಿದುಃಖಸಮೂಹಾಪಹಾರ !

ವಿಹಿತದನುಜಾಪಹಾರ !

ಯುಗಾಂತಭುವನಾಪಹಾರ !

ಅಶೇಷಪ್ರಾಣಿಗಣವಿಹಿತ !

ಸುಕೃತದುಷ್ಕೃತ !

ಸುದೀರ್ಘದಂಡಭ್ರಾಮಿತ ಬೃಹತ್ಕಾಲಚಕ್ರಭ್ರಮಣಕೃತಿಲಬ್ಧಪ್ರಾರಂಭ !

ಸ್ಥಾವರಜಂಗಮಾತ್ಮಕಸಕಲಜಗಜ್ಜಾಲಜಲ ಧಾರಣಸಮರ್ಥ
ಬ್ರಹ್ಮಾಂಡನಾಮಧೇಯಮಹಾಪಿಠರಕರಣ ಪ್ರವೀಣಕುಂಭಕಾರ !

ನಿರಸ್ತಸರ್ವವಿಸ್ತಾರ !

ನಿರಸ್ತಷಡ್ಭಾವವಿಕಾರ !

ವಿವಿಧಪ್ರಕಾರ !

ತ್ರಿಭುವನಪ್ರಕಾರ !

ಅನಿರೂಪಿತನಿಜಾಕಾರ !

ನಿಯತಭಿಕ್ಷಾದಿಲಬ್ಧಗತರಸಪರಿಮಿತ ಭೋಜ್ಯಮಾತ್ರಸಂತೋಷ !

ಬಲವಿಜಿತ ಮದಮದನನಿದ್ರಾದಿದೋಷಜನಧನಸ್ನೇಹಲೋಭಾದಿ
ದೃಢಬಂಧನಚ್ಛೇದ ಲಬ್ಧಸೌಖ್ಯ
ಸತತಕೃತಯೋಗಾಭ್ಯಾಸನಿರ್ಮಲಾಂತಃಕರಣಯೋಗೀಂದ್ರಕೃತಸನ್ನಿಧಾನ !

ತ್ರಿಜಗನ್ನಿಧಾನ !

ಸಕಲಪ್ರಧಾನ !

ಮಾಯಾಪಿಧಾನ !

ಸುಶುಭಾಭಿಧಾನ !

ಮದವಿಕಸದಸುರಭಟಮಕುಟ ವನಾನಲನಿಭನಯನ !

ವಿಲಸದಸಿಕವಚಭುಜಘನವನಲವನನವರುಧಿರಕ್ರಮಕಲ್ಪಿತ
ಮೀನಶಂಚತ್ತರಂಗಶೈವಾಲಮಹಾಜಲೂಕದುಸ್ತರಪಂಕಜಲನಿವಹಕಲಿತ
ಮಹಾಸುರಪೃತನಾಕಮಲಿನೀವಿಲೋಲನಕೇಲಿಪ್ರಿಯಮತ್ತವಾರಣ !

ದುಷ್ಟಜನಮಾರಣ !

ಶಿಷ್ಟಜನತಾರಣ !

ನಿತ್ಯಸುಖವಿಚಾರಣ !

ಸಿದ್ಧಬಲಕಾರಣ !

ಸುದುಷ್ಟಾಸುರದಾರಣ !

ಸದೃಶೀಕೃತಾಂಜನ !

ಜನದೋಷಭಂಜನ !

ಘನಚಿನ್ನಿರಂಜನ !

ನಿರಂತರಕೃತಭಕ್ತವಾಂಛನ !

ಗತಸರ್ವವಾಂಛನ !

ವಿಶ್ವನಾಟಕಸೂತ್ರಧಾರ !

ಅಂಘ್ರಿಧೂಲಿಜಾತಖಸಿಂಧುಧಾರ !

ಮಧ್ವಸೃಕ್ಲುತಚಕ್ರಧಾರ !

ಜನಿತಕಾಮ !

ವಿಗತಕಾಮ !

ಸುರಜನಕಾಮ !

ಉದ್ಧೃತಕ್ಷಮ ನಿಶ್ಚಲಜನಸತ್ಕ್ರಿಯಾಕ್ಷಮ !

ಸುರನತಚರಣ !

ಧೃತರಥಚರಣ !

ವಿವಿಧಸುರವಿಹರಣ !

ವಿಗತವಿಕಾರ !

ವಿಕರಣ !

ವಿಬುಧಜನಶರಣ !

ಸತತಪ್ರೀತ !

ತ್ರಿಗುಣವ್ಯತೀತ !

ಪ್ರಣತಜನವತ್ಸಲ !

ನಮಸ್ತೇ ನಮಸ್ತೇ !

ಇತಿ ಶ್ರೀನೃಸಿಂಹಗದ್ಯಂ ಸಂಪೂರ್ಣಂ .

ಅಥವಾ
ಇತಿ ಶ್ರೀನೃಸಿಂಹಗದ್ಯಸ್ತುತಿಃ ಸಮಾಪ್ತಾ .

